
ՀԱԿԱԱՊՍՏԱՄԲՈՒԹՅԱՆ ՍԽԱԼՆԵՐԸ
Ռոժեր Թրենքիե

Գնդապետ Ռոժեր Թրենքիեն, ալժիրյան պատերազմում իր ձեռք բերած փորձի հիման վրա, մշակել է դասական հակաապստամբության մի ձեռնարկ։ Ներքոհիշյալ քաղվածքը նկարագրում է կանոնավոր բանակների կողմից հաճախ կատարվող սխալները։ 
Շատերին է հայտնի պարտիզանական պատերազմը (La Guérilla), նրա ծագումը, զարգացումն ու արդյունավետությունը։ Բազմաթիվ հեղինակներ են  ուսումնասիրել այս թեման, մասնավորապես, երկրորդ աշխարհամարտի բազում ռազմական գործողությունների թատերաբեմերում։  Պարտիզանական շարժումը թույլ է տվել նշանակալի արդյունքների հասնել Ռուսաստանում, Ֆրանսիայում, Հարավսլավիայում։ Չինաստանում և Հնդկաչինում պարտիզաններին հաջողվել է հաղթել լավ զինված ժամանակակից կանոնավոր բանակներին։ Ալժիրում, չնայած սեփական թվակազմի և տեխնիկայի սակավությանը, պարտիզանական շարժմանը հաջողվել է դիմադրություն ցույց տալ ֆրանսիական բանակին։
Պարտիզանների հետ կռվում շատերն են կարծում, որ մեծաքանակ զորքի շնորհիվ հնարավոր կլինի նրանց նկատմամբ հաղթանակ տանել: Նմանօրինակ փորձեր իրականացվել են Հնդկաչինում, այնուհետև Ալժիրում։ 
Ուստի հանգում ենք այն եզրակացությանը, որ պարտիզանների և կանոնավոր բանակների հնարավորությունները միանշանակորեն տարբերվում են միմյանցից։ Կարծում եմ, որ սա պարտիզանական շարժման և կանոնավոր բանակների հնարավորությունների շփոթմունք է, որն էլ ռազմական գործողությունների ժամանակ սխալների և ձախողումների պատճառ է հանդիսանում։ Պարտիզանների համար բնակչության աջակցությունն ազդեցիկ միջոց է, որը մեզ հնարավորություն չի տալիս հակառակորդի նկատմամբ անակնկալ գործողություններ իրականացնել, ինչն էլ էական գործոն է կռվում հաջողության հասնելու համար։ Որքան շարունակվի նմանատիպ օժանդակությունը, այդքան ժամանակ մենք չենք կարողանա պարտիզաններին հանկարծակիի բերել՝ բացառությամբ այն դեպքերի, երբ պարտիզաններն անզգույշ քայլեր կկատարեն։ 
Սա է պատճառը, որ պարտիզանական շարժման դեմ կիրառվող միջոցները՝ մարտական պահակակետերը, ինքնաբավ զինված խմբերը կամ իրենց դիրքերից անջատված պահակախմբերը, մեկուսացված ծուղակները, «մեծամասշտաբ» կոչվող ռազմական գործողությունները շատ հազվադեպ են տալիս ցանկալի արդյունքներ։
Մարտական պահակակետերը
Մեծ հարթությունների վրա տեղակայված մարտական պահակակետերը, ընդհանուր առմամբ, որևէ ազդեցություն չունեն։ Հաճախ, պահակակետերի շուրջը տեղակայված գյուղերը գտնվում են հակառակորդի ենթակայության տակ։ Պահակակետերը հաճախ տեղակայված են լինում անցակետերի մոտ, որոնց առկայությունը մեզ հնարավորություն է տալիս ապահով տեղափոխել անհրաժեշտ պաշարները։ Մինչդեռ պարտիզաններին մեր ներկայությունը կարծես թե այնքան էլ չի ահանգստացնում։ Նրանք խմբերով անարգել կարողանում են տեղաշարժվել այս ընդարձակ տարածքներով, կազմակերպել և վերահսկել տեղի բնակչությանը, իրականացնել ահաբեկչական գործողություններ և այլն։ 
Բացի այդ հակառակորդի զորքերը կարողանում են «բացված գրքի» պես տեսնել մեր պահակակետերի դասավորվածությունը։
Պահակակետերի միակ իրական օգտակարությունն օժանդակ կից շինություններն են։ Դրանք պահպանելու և պահանջվող մատակարարումներն անխափան իրականացնելու համար ստիպված ենք բացել և հսկել ճանապարհներ, ապահովել փոխադրումների անվտանգությունը` պահպանելով այսպիսով որոշակի ռազմական ակտիվություն։ Իսկ այս ամենը պահակակետերի բացակայության դեպքում իրականացնելն անհնար է։ 
Ինքնաբավ (ավտոնոմ) զինված խմբերը կամ իրենց դիտակետերից անջատված պահակախմբերը 
Առավել ակտիվ պահակախմբերի անձնակազմի թվաքանակը չպետք է գերազանցի 60 հոգին (բաղկացած 2 մասերից)։ Որոշ հատվածներ կվերահսկեն հատուկ նշանակության զինված խմբերը (վաշտին հավասար թվաքանակով)։ Նրանց առջև առաջադրանք կդրվի օր ու գիշեր վերահսկել սահմանված մի շարք շրջաններ՝ որի նպատակը, պահակակետերը շրջապատող վայրերում, պարտիզանների համար որոշակի անապահովություն ստեղծելն է և ինքնաբավ զինված խմբերի ներկայությամբ բնակչությանը քաջալերելը։ Վերջիններիս մոտ մեր նկատմամբ վստահությունը գնալով կավելանա, երբ պարբերաբար կտեսնեն իրենց բնակավայրերով անցնող ռազմական խմբերին և պահակախմբերին։ 
Սակայն մեր զինված խմբերն այնքան արագ են անցնում այն գյուղերի միջով, ուր տեղակայված են ապստամբների ուժերը, որ չի հաջողվում ոչնչացնել հակառակորդին։ Որքան երկար մեզ չհաջողվի ոչնչացնել հակառակորդին, այնքան ժամանակ ժողովրդի մեջ վախի մթնոլորտը կխորանա և հետևաբար այս ուղղությամբ որևէ առաջընթաց չենք կարող արձանագրել։ 
Իրենց դիրքերից կամ հենակետերից (բազաներից) դուրս մեր զինված խմբերը չեն կարող երկար ժամանակ գոյատևել (հազիվ մի քանի օր), քանի որ պարենի քանակը շատ սահմանափակ է։ Նրանց չի հաջողվի ապրել հեռու վայրերում, որովհետև չունեն այն միջոցները, որոնք օգտագործում են պարտիզանները։ Զինված խմբավորումները (բանդաները) բնակչության մեջ ունեն մարդիկ, որոնք իրազեկում են շրջապատում տեղի ունեցող ցանկացած տեղաշարժի մասին, ծանոթացնում տեղանքին, ամեն օր պատրաստում նրանց կայանումները, օգնում սննդի հարցում և ապահովում  մշտական անվտանգությունը։ 
Ինքնաբավ խմբերը տեղաշարժվում են կուրորեն՝ միայն տեղանքին ծանոթ անձանց աջակցությամբ։ Հանգստի ժամանակ և գիշերային ժամերին ժամապահները կարողանում են ապահովել շատ թույլ անվտանգություն, քանի որ շատ արագ վրա է հասնում նրանց ֆիզիկական և նյարդային հյուծվածությունը։ Բացի այդ, հատկապես բարդ ռելիեֆային վայրերում, ավտոնոմ խմբերը, մանավանդ հետ դարձի ճանապարհին, չեն կարողանա փոխել իրենց ուղիները։ Ուստի կհայտնվեն հակառակորդի ժամապահների ուշադրության կենտրոնում։ 
Մեր զինվորականները դեռևս հավատում են, որ անծանոթ տարածքում հնարավոր է հակառակորդին հարված հասցնել և խուսափել ծանր կորուստներից։ Նման փորձերը միշտ պսակվում են անհաջողություններով և արդյունք չեն տալիս։ 
Մեկուսացված ծուղակներ

Միևնույն պատճառներով` մեկուսացված ծուղակները ցանկալի արդյունքներ չեն ապահովում։ Առավել հաճախ, մինչ գործածության մեջ դրվելը, դրանք նախօրոք հայտնաբերվում և հետևաբար դառնում են անարդյունավետ, իսկ որոշ դեպքերում, պարտիզանների կողմից, նույնիսկ կարող են ի վնաս մեզ օգտագործվել։ Հետապնդող  զինված խմբերը և մեկուսացված ծուղակները պայքարում կիրառվող մեթոդներ են։ Պարտիզանները հենվում են բնակչության աջակցության վրա և տեղերում իրենց տրամադրության տակ ունեն օժանդակող խմբավորումներ։ 
Որքան երկար ժամանակ մենք մեր տրամադրության տակ չենք ունենա այս միջոցները, կշարունակենք ձեռք բերել միմիայն աննշան արդյունքներ։


«Մեծամասշտաբ» կոչվող ռազմական գործողությունները 
Մեծամասշտաբ գործողությունները, որոնք իրականացվում են դասական եղանակներով, ինչպես դասական պատերազմի շրջանակներում, միշտ սահմանափակված են ժամանակի մեջ։ Սովորական ռազմական գործողությունը, որպես կանոն, բաղկացած է պարտիզաններին անակնկալ օղակի մեջ առնելով, իսկ զինված ստորաբաժանումներն այդ ընթացքում պետք է իրականացնեն «սանրում»։ Չնայած հնարամտությանը և որոշ դեպքերում անգամ վարպետությանը, որ որոշ հրամանատարներ ապացուցել են ցամաքային զորամիավորումների գործողություններում՝ իրենց տիրապետության տակ ունենալով ժամանակակից միջոցներ, արդյունքները գրեթե միշտ նույնն են։ 
Սակայն, հանկարծակի հարձակումը, որը հաջողության հասնելու հիմնական գործոնն է, գործնականում երբեք չի կիրառվել։ Բնակչությունը, որի շուրջը տեղակայված են մեր զորքերը, պարտիզանների կողմից հստակ առաջադրանք ունի պարտիզաններին տեղեկացնելու մեր տեղաշարժերի մասին։ Շրջապատումը երբեք հերմետիկ չի լինում, քանի որ հետախուզող-մաքրող խմբերը միշտ թվաքանակով շատ քիչ են ընդարձակ և անմատչելի տարածքներում որոնումներ իրականացնելու համար, որոնցում ցրված խմբավորումները, միշտ շատ կարճ տևողությամբ գործողությունների ընթացքում, անհետանալու հնարավորություն ունեն։ 

Գայթակղվելով միմիայն ռազմական բնագավառի որոշումներով, այսինքն մարտի դաշտում խմբերի հետապնդմամբ և վերացմամբ, ռազմական գործողությունների հրամանատարները հույս ունեն անընդհատ կանոնավոր միավորումներով զորաշարժեր իրականացնել և ձեռք բերել արագ և տպավորիչ հաջողություն, սակայն դրանք միշտ փոքր առավելություններ են լինում։ Հարկ է նշել, որ տարածքի երկարատև շրջափակումը թույլ կտա միայն վարել ոստիկանական գործողության նմանությամբ միջոցառումներ։


Վերջապես, պարտության երբեք չենթարկվելու վստահությունը ցանկացած հրամանատարի թույլ է տալիս վարել ռազմական գործողություններ։ 
Եթե հակառակորդի հրոսակախմբերի ոչնչացումը չի ստացվել, ապա ռազմական գործողությունը կարող է հաջողված համարվել նույնիսկ այն դեպքում, եթե թշնամու մի քանի զինատեսակ է հաջողվել վերցնել։ 
Այնուամենայնիվ, գլխավորն այն է, որ թշնամու ռազմական մեխանիզմը չի ոչնչացվում, ինչը հիմնականում պայմանավորված է նրանով, որ երբեք լրջորեն չենք մոտեցել այս խնդրին։   
Թարգմանիչ՝ Արեգ Մանասյան

Թարգմանությունը կատարվել է Ժեռար Շալյանի «Անկանոն պատերազմները XX-XXI-րդ դդ.» գրքից՝ Gérard Chaliand, “Les guerres irrégulières XX-XXI siècle”, Éditions Gallimard, 2008, pp. 681-687։
� Ռոժեր Թրենքիե - Ֆրանսիացի բարձրաստիճան պարաշյուտիստ սպա։ Մասնակցել է Հնդկաչինի և Ալժիրի պատերազմներին։ Հեղինակն է «Արդի պատերազմ» գրքի (1961թ.)։ Արժանացել է պատվո լեգեոնի ասպետի կոչման։

